
Heahtedieđáhus 
mobiilii 
Loga dieđáhusa, čuovo 
rávvaga. 
 
Duođalaš dáhpáhusat sáhttet fáhkka geavvat. 
Dalle lea dehálaš ahte johtilit oaččut dieđuid 
dan birra mii dáhpáhuvvá ja maid berret 
dahkat. Dál oažžut mii Heahtedieđáhusa 
(Nødvarsel). Dat mearkkaša ahte jus duođalaš 
dáhpáhus dáhpáhuvvá mas lea fáhkkatlaš 
várra eallimii ja dearvvašvuhtii doppe gos 
don leat, de sáhtát oažžut dieđáhusa dehálaš 
dieđuiguin iežat telefovdnii. 

Heahtedieđáhusas lea oanehis teaksta mii 
muitala dutnje mii dáhpáhuvvá ja maid 
berret dahkat. Vai telefovdna fáhte du 
fuomášumi de dat dahraida ja čuojaha alla, 
sirenalágan jiena. Go oaččut heahtedieđáhusa, 
de galggat lohkat dieđáhusa ja čuovvut 
rávvaga.

Bálvalus eiseválddiin  
Heahtedieđáhus lea bálvalus Norgga 
eiseválddiin, ja lea politiija dahje 
Siviilasuodjalus mii sáhttá sáddet dákkár 
dieđáhusaid. 

Máŋgga eará riikkas Eurohpás leat buorit 
vásáhusat dán teknologiija geavaheamis addit 
dieđuid duođalaš váralašvuođaid birra nu mo 
dulvviid, terrordaguid ja kemikálaid luoitimiid 
birra. Heahtedieđáhus telefovnnas sáhttá 
leat ávkin gádjut heakkaid ja dearvvašvuođa 
maiddái dáppe Norggas. 
 

Heahtedieđáhus lea daid kanálaide lassin mat 
jo geavahuvvojit juohkit dieđuid álbmogii.
Norggas mis guhká leat leamaš 
álbmotdieđáhusat tyfovnnaid bokte main 
lea alla jietna mat addet signála ahte galggat 
háhkat dieđuid. Go leat duođalaš dáhpáhusat 
juhkkojuvvojit dehálaš dieđut máŋgga kanálas 
nu mo ovdamearkka dihte radios, tv:s, 
neahttaaviissain, eiseválddiid iežaset siidduin 
ja sosiála mediain. 

Nu mo tyfovnnatge iskojuvvojit juohke 
jahkebeali, galgá maid Heahtedieđáhus 
telefovnnas iskojuvvot jámma.

Ná doaibmá Heahtedieđáhus
Heahtedieđáhus sáddejuvvo 
mobiilafierpmádaga bokte buot 
mobiilatelefovnnaide mat sáhttet vuostáiváldit 
dákkár dieđuid, moatti sekunddas. Teaksta 
dieđáhusas lea dárogillii dahje eaŋgalasgillii, 
dat lea dan duohken makkár giela leat bidjan 
iežat telefovdnii. Jus du telefovnnas doaibmá 
teaksta-hállamii, sáhttá maid dieđáhus 
lohkkojuvvot jitnosit dutnje.

Heahtedieđáhus ii geavat du 
telefovdnanummara dahje eará dieđuid 
du dahje du telefovnna birra. Don it 
dárbbaš registreret iežat itge viežžat appa 
vai oaččut heahtedieđáhusaid, ja dat lea 
áibbas nuvttá. Fertet muitit doallat iežat 
telefovnna ođasmahtton ođđaseamos 
prográmmagálvvuin.

Loga eanet siiddus nødvarsel.no


